
Bütün bu suallar məni İmam Mus-
tafayev haqqında ətraflı araşdırma-
lar aparmağa, onun ömür yolunu 
vərəqləməyə, haqqında deyilməmiş, 
yazılmamış faktları axtarıb tapmağa 
sövq etdi. Son illərdə mətbuatda ras-
tıma çıxan bəzi subyektiv fərziyyələr, 
İmam Mustafayevin həyat yoldaşının 
qeyri-azərbaycanlı olduğuna görə itti-
ham edilməsi, respublika və xalq üçün 
guya heç bir iş görməməsi ilə bağlı 
əsassız fikirlər məni daha çox nara-
hat etdi. İmam Mustafayev ilk və son 
Birinci katib deyildi ki, həyat yoldaşı 
başqa millətin nümayəndəsi olsun, bu, 
o dövrdə Moskvanın vacib tələblərin-
dən biri idi (bu tələb yalnız birinci şəxsə 
yox, digər yüksək vəzifə sahiblərinə də 
şamil edilirdi). Hamıya məlumdur ki, 
Mir Cəfər Bağırovdan Əbdürrəhman 
Vəzirova kimi yalnız iki nəfərin - Vəli 
Axundovla, Heydər Əliyevin həyat 
yoldaşları azərbaycanlı olublar.
Bir məsələni xüsusi vurğulamaq istə-
yirəm ki, İmam Mustafayev Sovet 
dönəmində Azərbaycanın yeganə 
rəhbəri olmuşdur ki, vəzifəyə təyin 
ediləndə artıq akademik idi. Onun-
la çiyin-çiyinə çalışan həmkarlarının 
qeyd etdiyi kimi, İmam Daşdəmir 
oğlu böyük şəxsiyyət, geniş təfəkkür-
lü dövlət xadimi, kənd təsərrüfatının 
mahir bilicisi, aqrar sahənin baca-
rıqlı alimi idi. O, kənd təsərrüfatı ilə 
yanaşı, sənayenin də inkişafına bö-
yük diqqət yetirirdi. Mingəçevirdə, 
Sumqayıtda möhtəşəm tikinti işlərin-
də, o illərin digər uğurlarında onun 
danılmaz xidmətləri vardır. Onun 
Birinci katib işlədiyi müddətdə ölkə-
də nüfuzunun yüksək olmasının bir 
səbəbi elmi səviyyəsi, yüksək təşki-
latçılıq bacarığı idisə, ən başlıca amil 
şəxsiyyət kimi bütövlüyü, rəhbər 
üçün vacib olan mətinliyi, ideal saf-
lığı, natiqliyi, ədalətli qərarlar qəbul 
etməsi, obyektivliyi qoruması, haqqı 
nahaqqın ayağına verməməsi idi. 
Gördüyü işlər barədə isə bir qədər ət-
raflı yazacağam...
Tarixi şəxsiyyətlərə münasibətdə bir-
mənalı mövqe tutmağın əleyhinəyəm, 
insanların yaşadığı mühiti, ətrafların-
da baş verən siyasi prosesləri, onların 
həyatına, dünyagörüşünə və təfəkkü-
rünə təsir göstərmək gücündə olan 
real qüvvələri, qısası, gerçəklikləri 
nəzərə almağın tərəfdarıyam. İndi 
biz Nizami Gəncəvini qınayaq ki, sən 
niyə “Leyli və Məcnun” poemasını 
Şirvanşah I Axsitana, “Xosrov və Şi-
rin”i Məhəmməd Cahan Pəhləvana 
ithaf etmisən, yaxud bəziləri kimi 
Səməd Vurğunu Stalinə şeir yazmaq-
da ittiham edək? Axı bu, reallıqdır, 
həyat reallığı! Fikrimcə, düşdüyü 
tarixi şəraitdə də məsləki, amalı düz 
olan, xalqını, vətənini düşünən, ali 
təfəkkürlü insanlar yüksək mənəviy-
yatlarını qorumağı bacarmış, dövrün 
qadağalarına, mövcud məhdudiy-
yətlərə baxmadan əsas işlərini görə 
bilmişlər. Çox vaxt real qüvvələrdən 
vasitə kimi yararlanmış, onlara “sə-
daqətlərini” nümayiş etdirməklə ali 
məqsədlərə xidmət göstərmişlər. Bu 
siyahıya lap Nizami Gəncəvini, Mol-
la Pənah Vaqifi də daxil etmək olar, 
Səməd Vurğundan Heydər Hüsey-
nova, Mirzə Kazım bəydən Nəriman 
Nərimanova, Mirzə İbrahimova kimi 
onlarla tarixi şəxsiyyətimizi də... O 
insanlar ki, xislətlərində nəciblik, xe-
yirxahlıq, milli ruh, bəşəri duyğular 
olmayıb, o kəslər “zaman dəyirmanı-
nın kiçik vintləri” kimi fırlanıb ancaq 
öz missiyalarını, “xidməti borclarını” 
yerinə yetiriblər, onlar tarixin yadda-
şında qala bilməyiblər.
Bir həqiqəti də etiraf etmək lazım-
dır ki, zamanla mübarizə aparan, 
dövrün haqsızlıqlarına sərt etirazı-
nı bildirib tarixə möhürünü vuran 
Nəsimilər, Hüseyn Cavidlər, Əhməd 
Cavadlar, Mikayıl Müşfiqlər öz cə-
sarətləri, qüdrətləri ilə bərabər, xalq-
larına da, bəşər sivilizasiyasına da 
daha çox xidmət göstərmək imkanın-
dan məhrum olublar. Təsəvvür etmək 
çətin deyil ki, əgər Səməd Vurğun da 
1937-ci ildə repressiyaya məruz qal-
saydı, sonrakı iyirmi ildə yazdığı 
onlarla poeması, yüzlərlə gözəl şe-
iri milli mədəniyyət tariximizə düş-
məyəcəkdi, yaxud Müşfiq iyirmicə il 
də artıq yaşasaydı, görün nələr yara-
dardı. Belə düşüncələr yadıma böyük 
Bəxtiyar Vahabzadənin bu misraları-
nı salır:

Məslək, amal!
Əsl insanın yol yoldaşı.
Ömür üzük,
Məslək isə üzük qaşı.
Hər üzüyün qaşındadır öz dəyəri.
İnsanın da məsləkidir düz dəyəri...
Belə düşündükcə, həm də yadıma 
İmam Mustafayev kimi tariximizin ən 
çətin dövrlərində ölkəmizə rəhbərlik 
etmiş, ancaq həm də yaxşı öyrənil-
məmiş, yaşadığı mühitlə xidmətləri 
lazımınca müqayisə edilməmiş parlaq 
şəxsiyyətlər düşür. Onun Birinci katib 
təyin edildiyi vaxt Stalinin vəfatın-
dan bir il, 37-ci ilin vahiməli hadisələ-
rindən cəmi on yeddi il keçirdi, Mir 
Cəfər Bağırov həbs edilmişdi, mühari-
bədən sonrakı aclıq, yoxsulluq tüğyan 
edirdi, sonralar həkimlərin depressiv 
psixoz diaqnozu qoyduğu Xruşşov 
dövlətin başçısı idi, nəinki Birinci ka-
tibin, hətta ən kiçik vəzifəli məmurun 
da rus dilindən başqa dildə danışma-
ğa haqqı çatmırdı. Bu illər həm SSRİ, 
həm də Azərbaycan üçün sosial-siyasi 
baxımdan mürəkkəb və ziddiyyətli bir 
mərhələ idi. “Buzun əriməsi dövrü” - 
destalinizasiya başlasa da, siyasi repres-
siyalar yumşaldılsa da, Stalin dövrünün 
mirası və siyasi təzyiqlər hələ də qalırdı, 
əvvəlki qorxu mühiti və sistemin sərt 
idarəçiliyi hələ də hiss olunurdu. SSRİ 
rəhbərliyi tərəfindən respublikalarda 
milli mənsubiyyətin zəiflədilməsi, rus 
dilinin və mədəniyyətinin qabardıl-
ması siyasəti aparılırdı.
SSRİ rəhbərliyi müttəfiq respublika-
larda stalinçi kadrlardan qurtulmağa 
çalışırdı. Bu, İmam Mustafayevi tez-tez 
çətin vəziyyətə salırdı - onun stalinçi 
hesab etdiyi kadrları “Mərkəz” müda-
fiə edir, etimad göstərib vəzifəyə təq-
dim etdiyi kəsləri isə Moskva stalinçi 
sayaraq təsdiq etmirdi. Nəticədə ölkə 
daxilində ciddi narazılıqlar yaranır, 
ona qarşı düşmən mövqe tutan şəxs-
lərin sayı artırdı. Digər tərəfdən mü-
haribədən sonra iqtisadi problemlərlə 
üz-üzə qalmış Azərbaycanda kənd 
təsərrüfatında ciddi çətinliklər mövcud 
idi, “Xruşşovun qarğıdalı siyasəti”, aq-
rar sektoru məcburi şəkildə dəyişmək 
cəhdləri də əlavə çətinliklər yaradırdı.
Ən böyük çətinliklər isə Azərbaycan 
mədəniyyətinə və dilinə qarşı basqı-
ların güclənməsi ilə bağlı idi. İmam 
Mustafayev kimi milli hissləri, vətən 
təəssübkeşliyi qabarıq, eyni zaman-
da da dövlət məmuru kimi “partiya-
nın”, hökumətin tapşırıqlarını sözsüz 
icra etməli olan, nəinki işdə, iclaslar-
da, dövlət tədbirlərində, hətta evdə 
uşaqları, yaxın qohumları, dostları ilə 
də rus dilində danışmağa məhkum 
olan insanın vəziyyətinin nə qədər 
mürəkkəb olduğunu təsəvvür etmək 
belə çətindir. Belə bir mühitdə nəin-
ki milli mənafelər uğrunda mübarizə 
aparmaq, dilin istifadə dairəsini geniş-
ləndirmək, onun dövlət idarələrində 
tətbiqinə nail olmaq, hətta bu barədə 
düşünmək də böyük cəsarət və qey-
rət tələb edirdi. İmam Mustafayev isə 
daxilən çox güclü şəxsiyyət və yüksək 
intellektə, incə diplomatik manevrlərə 
qadir müdrik insan idi. Moskvanın rus-
laşdırma siyasətinə qarşı milli mövqe 
tutmağın mümkün olmadığı dövrdə 
açıq mübarizənin mənasız olduğunu 
görüb milli dəyərləri və dili qoruma-
ğa çalışan ziyalılarla yaxınlıq yaradır, 
onları müdafiə edir və imkan daxilin-
də onlara yüksək səlahiyyətlər verərək 
ürəyindəki niyyətləri həmin şəxslərin 
əli ilə həyata keçirməyə çalışırdı.
Belə insanlardan biri də dövrünün 
tanınmış simalarından olan, Stalin 
mükafatı, Lenin ordeni, akademik 

larına layiq görülmüş vətənpərvər 
yazıçı Mirzə İbrahimov idi. İmam 
Mustafayev Mirzə İbrahimovu Azər-
baycan SSR Ali Soveti Rəyasət Heyə-
tinin sədri vəzifəsinə təqdim edərək 
bir sıra planlarını onun vasitəsilə real-
laşdırmağa çalışırdı. Təbii ki, qatı bü-
rokratiyanın, sərt diktaturanın hökm 
sürdüyü, hətta ucqar kəndlərdə belə 
rus dilində keçirilən Kolxoz iclasla-
rında Azərbaycan dilində danışmağın 
yasaq olduğu 50-ci illərdə Ali Sovetin 
Rəyasət Heyəti Azərbaycan dilinin 
dövlət dili elan edilməsi ilə bağlı qə-
rarı birinci şəxsin razılığı olmadan qə-
bul edə bilməzdi. Yaxud 1956-cı ildə 
əlifba islahatı keçirərək Azərbaycan 
əlifbasından 1939-cu ildən bəri möv-
cud olan G, Y, Ё, Ü, Ö, Ə kimi rus 
hərflərinin milli qrafik işarələrlə əvəz 
edilməsi ilə bağlı və yaxud 1956-cı il 
avqustun 14-də Azərbaycan SSR rus, 
erməni və gürcü dilli məktəblərində 
Azərbaycan dilinin tədris edilməsi 
haqqında qərar qəbul etmək də sözsüz 
ki, İmam Mustafayevin razılığı ilə baş 
vermişdi. Dövrün tələblərinə müvafiq 
guya dövlət başçısına bərabər vəzifə 
hesab edilsə də, əslində simvolik səciy-
yə daşıyan, elə bir ciddi səlahiyyəti ol-
mayan Azərbaycan SSR Ali Soveti Rə-
yasət Heyəti Mirzə İbrahimovun gəlişi 
ilə Moskvanın başağrısına çevrilmişdi.
1954-1958-ci illərdə Azərbaycan SSR Ali 
Sovetinin Rəyasət Heyətinin sədri və-
zifəsində çalışarkən Mirzə İbrahimov 
o dövr üçün bəzi vacib məsələlərdə si-
yasi və mədəni təşəbbüslər göstərərək 
bir sıra mühüm addımlar ata bilmişdi. 
Onun ən önəmli və tarixi addımla-
rından biri Azərbaycan dilinin rəsmi 
dövlət dili statusunun tanınmasına 
yönəlmiş fəaliyyətidir. O, SSRİ Ali So-
vetinin sessiyalarında Azərbaycan di-
linin hüquqlarının qorunması ilə bağlı 
kəskin çıxışlar etmiş və bu təşəbbüslər 
nəticəsində 20 avqust 1956-cı il tarixin-
də Azərbaycan SSR Ali Soveti “Azər-
baycan SSR-in dövlət dili haqqında” 
qanunu qəbul etmişdi. Bu qanunla 
Azərbaycan SSR Konstitusiyasına in-
diyədək görünməmiş yeni bir maddə 
əlavə edilmişdi. Tariximizdə ilk dəfə 
Azərbaycan dili dövlət dili elan olun-
muş və bu, Konstitusiyaya ayrıca mad-
də şəklində daxil edilmişdi (Doğrudur, 
həmin maddə əlavə kimi sonradan tər-
tib edildiyinə görə konstitusiyaya daxil 
edilməmişdi, biz bu maddəni konstitu-
siyada bir də 1978-ci ildə gördük, an-
caq hadisənin özü çox mühüm xarak-
ter daşıyırdı, həmin əlavə çap edilməsə 
də, sonrakı addımların atılmasında 
mühüm rol oynadı, bu, böyük həqiqət-
dir). Bu, SSRİ tarixində milli dillərin 
müdafiəsi sahəsində əlamətdar və çox 
mühüm bir hadisə, digər respublika-
ların da milli özünüdərkinə yönəlmiş 
cəsarətli addım idi və bu, məhz Mirzə 
İbrahimovun siyasi və şəxsi nüfuzu 
sayəsində mümkün olmuşdu.
Ancaq həmin cəsarətin arxasında 
gözəgörünməz, həm də həlledici söz 
sahibi olan bir qüvvə dayanmışdı - bu, 
İmam Mustafayev idi. Həmin dayaq 
olmasaydı, təbii ki, məsələ elə ilk ic-
laslardaca boğular, Ali Sovetin sessi-
yasına, Konstitusiyaya kimi gedib çıxa 
bilməzdi. Müdrik ağsaqqallar deyib 
ki, qələbədə vuranla “vur” deyən şə-
rikdir. Burada belə addımları atmağa 
mənəvi gücü və qüdrəti kifayət edəcək 
Mirzə İbrahimovu tapıb ona səlahiy-
yət verən, onun mübarizəsinə gizlicə 
dəstək olan, onu bütün bəlalardan qo-
ruyan, dar ayaqda məsuliyyəti üzərinə 
götürən İmam Mustafayevin müstəsna 
xidmətlərinin həlledici rol oynadığını 
ayrıca qeyd etmək lazımdır.

professor Misir Mərdanov

“Yaxın perspektivdə Azərbaycan Avropa 
bazarında öz mövqeyini mütləq təmin 
edəcək. Bunun üçün Azərbaycan iqtisa-
diyyatının potensialı var. Hazırda Azər-
baycanda qeyri-neft sektorunun inkişafı-

na xüsusi diqqət ayrılır və hökumət geniş 
infrastruktur layihələri həyata keçirmək-
də davam edir”.
Bu sözləri 1-ci Azərbaycan Beynəlxalq İn-
vestisiya Forumu çərçivəsində keçirilən 
“Strateji investisiya və maliyyələşdirmə: 
Dövlət-özəl tərəfdaşlığı və sinerji imkan-
larının açılması” mövzusunda keçirilən 
panel iclasında çıxışı zamanı Macarıstan-
dakı Türk Dövlətləri Təşkilatı Nümayən-
dəliyinin missiya rəhbəri Balazs Hendrik 
deyib.
O qeyd edib ki, əgər Orta Dəhliz həqiqətən 
bir imkan kimi qiymətləndirilirsə, bu, 
real fürsətə çevriləcək və qeyri-neft sahəsi 
yüksələn xətlə inkişaf edəcək.

I Azərbaycan Beynəlxalq İnvestisiya Fo-
rumunun 2-ci günündə “Kənd təsərrüfatı 
və qida sənayesində təhsilin rolu” möv-
zusuna həsr olunmuş panel sessiyada 
çıxış edən kənd təsərrüfatı naziri Məcnun 
Məmmədov Azərbaycan Prezidenti İlham 
Əliyev tərəfindən həyata keçirilən isla-
hatlar, kənd təsərrüfatının əsas inkişaf is-
tiqamətləri, aqrar sahədə innovasiyaların 
tətbiqi, aqrar sektora dövlət dəstəyi barədə 
tədbir iştirakçılarına məlumat verib.

AZƏRTAC xəbər verir ki, nazir bildirib 
ki, Azərbaycanın bütün dövlətlərlə yük-
sək səviyyədə əlaqələri, müasir nəqliyyat 
infrastrukturu, zəngin enerji resursları, 
iqlim şəraiti və əlverişli investisiya mü-
hiti ölkəmizdə biznes icmalarının uğurlu 
fəaliyyəti üçün əhəmiyyətli üstünlüklər 
yaradır.
Onun sözlərinə görə, Azərbaycan aqrar 
sektorda tədqiqat və inkişafa böyük sər-
mayə qoyur, ölkəmizdə kənd təsərrüfa-
tının inkişafı məqsədilə subsidiya, kre-
dit və güzəşt formasında güclü dövlət 
dəstəyi mexanizmləri mövcuddur, bütün 
xarici biznes subyektləri bu imkanlardan 
bərabərhüquqlu şəkildə yararlana bilər. 
Bildirilib ki, resurslardan səmərəli isti-
fadə etməklə məhsuldarlığın artırılması, 
iqlimə uyğunlaşmış, yaşıl və rəqəmsal 
kənd təsərrüfatının yaradılması, həmçi-
nin ixrac məhsullarının və coğrafiyasının 
şaxələndirilməsi əsas hədəflərdəndir.

Bakıda Beynəlxalq İnvestisiya Forumu-
nun keçirilməsi olduqca əhəmiyyətlidir. 
Bu tədbirdə Azərbaycanın potensialı və 
investisiya mühiti təqdim olunur ki, bun-
dan da xarici investorlar faydalana bilir.
Bu sözləri Çinin Xarici İnvestisiya Asso-
siasiyasının rəhbəri Hi Çenvey 1-ci Azər-
baycan Beynəlxalq İnvestisiya Forumu 
çərçivəsində keçirilən “Strateji investisi-
yalar və maliyyə” mövzusunda panel ic-
lasında çıxışı zamanı deyib.
“Mən bu tədbirə tək gəlməmişəm. Mə-
nimlə bərabər Çinin 12 əyalətindən 20 iş 
adamı gəlib və onlar Azərbaycana inves-
tisiya yatırmaq imkanlarını araşdırırlar. 
Ümid edirəm ki, axtarışlar nəticə verəcək 
və Azərbaycana yeni investisiyalar cəlb 

olunacaq. Çin iqtisadiyyatında xarici 
investisiyanın payı 19,5 faiz təşkil edir. 
Azərbaycan da Çinə investisiya qoyub 
və qarşılıqlı yatırımlar davam edir. 47 il 
ərzində həyata keçirilən iqtisadi islahat-
lar Çinin iqtisadi tərəqqisinə səbəb olub. 
Çində neft-qaz sahəsindən başqa digər 
sahələrdə də istehsal prosesini artırmağa 
çalışır. Azərbaycan hökuməti qeyri-neft 
sektorunun inkişafına xüsusi diqqət ye-
tirir ki, bu da xarici investorlar üçün 
əhəmiyyətlidir. Azərbaycan nəqliyyat, 
tranzit və logistikanın inkişafında əmə-
li nailiyyət əldə edib. Çin ilə Azərbaycan 
Trans-Xəzər Beynəlxalq Nəqliyyat Mar-
şrutu çərçivəsində yaxın əlaqələrə malik-
dir. Bu marşrutla Çin Avropa bazarları-
na çıxış əldə edib ki, bu da investorlara 
əlavə imkanlar yaradır”, - deyə Hi Çen-
vey vurğulayıb.
Çin Azərbaycanda yaşıl enerji istehsalına 
investisiya yatırmaqda maraqlı olduğunu 
deyən assosiasiya rəhbəri bunun üçün 
ölkədə əlverişli iqlim şəraitinin olduğunu 
vurğulayıb: “İş adamları Azərbaycanda 
“ağıllı evlər”in tikilməsinə, “ağıllı avto-
mobil”lərin istehsalı sahələrinə investi-
siya yatıra bilərlər”.

“Sənaye 4.0 texnologiyaları istehsalata 6,3 
milyard dollar gəlir gətirə bilər. Gələcək-
də 85 milyon iş yeri boş qalacaq ki, bu da 
milyardlarla dollar itkiyə səbəb olacaq”.
Bunu Dördüncü Sənaye İnqilabının Təh-
lili və Koordinasiya Mərkəzinin icraçı 
direktoru Fariz Cəfərov Bakıda keçirilən 
1-ci Azərbaycan Beynəlxalq İnvestisiya 
Forumunda çıxışı zamanı deyib.
“Biz bir sıra Azərbaycan şirkətləri ilə iş-

ləyirik. Sənaye 4.0 yanaşması nəticəsində 
böyük şirkətlərlə müqavilələr imzalana-
caq. Azərbaycanda yaradılması planlaş-
dırılan 4.0 Sənaye Mərkəzində istehsal 
xətti olacaq. Burada insanlar təcrübələ-
rini paylaşacaqlar. Bu məqsədlə digər 
böyük şirkətlərlə müqavilə imzalamışıq. 
Bu mərkəz sənaye üçün “vahid pəncərə” 
modelində fəaliyyət göstərəcək", - deyə 
F.Cəfərov qeyd edib.

